ՆԱԽԱԳԻԾ
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ ՄԱՐՏԻ 5-Ի N 219-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՀՈՒԼԻՍԻ 6-Ի N 817-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

1. Ընթացիկ իրավիճակը և իրավական ակտի ընդունման անհրաժեշտությունը.
2021 թվականի ընթացքում Հայաստանի Հանրապետություն է ներմուծվել շուրջ 22,7 մլրդ դրամ գումարին համարժեք ծխախոտային արտադրանք: Ծխախոտային արտադրանքի շուրջ 42 տոկոսի ներմուծումն իրականացվել է Ուկրաինայից։
Ուշագրավ է, որ 2021 թվականի տվյալներով ՀՀ ծխախոտի ներմուծում իրականացնող ընկերությունների ծխախոտի միջին ամսական շրջանառությունը կազմում արժեքային արտահայտությամբ (մաքսային արժեք) շուրջ 1,9 մլրդ դրամ: Նշված շրջանառության արդյունքում ներմուծող ընկերությունների կողմից ամսական վճարվում է շուրջ 3,4 մլրդ դրամ հարկ (այդ թվում՝ մաքսային եկամուտ՝ 2,6 մլրդ դրամ)։
Ներկայումս տարածաշրջանում ծավալվող ռազմական գործողությունների արդյունքում առաջացել են ծխախոտային արտադրանքի արտադրման և ներմուծման խոչընդոտներ, իսկ այլ երկրներից ծխախոտային արտադրանքի ներմուծման համար խոչընդոտ է հանդիսանում Կառավարության 2015 թվականի մարտի 5-ի N 219-Ն և Կառավարության 2017 թվականի հուլիսի 6-ի N 817-Ն որոշմամբ սահմանված ծխախոտային արտադրատեսակների տուփերի վրա սահմանված պարտադիր մակնշումների բացակայությունը։ 
Միևնույն ժամանակ պահանջվող մակնշումների առկայությամբ ծխախոտային արտադրանքի արտադրությունն այլ վայրում կազմակերպելու համար անհրաժեշտ է 4-5 ամիս։ 
Ուսումնասիրությունները ցույց են տվել, որ ծխախոտային արտադրանքի ներմուծում չիրականացնելու դեպքում ծխախոտային արտադրանքների շրջանառության ոլորտում ներառվող ապրանքային շուկաներում կկրճատվեն մասնակիցների քանակը, որն էլ կարող է հանգեցնել ապրանքային շուկայի կենտրոնացվածության մակարդակի բարձրացմանը, ինչը բացասական ազդեցություն կունենա այդ ապրանքային շուկաներում մրցակցային վիճակի վրա։ 
Բացի այդ, Հայաստանի Հանրապետության պետական բյուջե ընդհանուր առմամբ չի վճարվի ամսական շուրջ 3,4 մլրդ  դրամ հարկ, որից մաքսային եկամուտները՝ 2,6 մլրդ դրամ, իսկ 4-5 ամիս ներմուծում չիրականացնելու դեպքում՝ շուրջ 16,7 մլրդ դրամ (մաքսային եկամուտ՝ 12,9 մլրդ դրամ) մլրդ դրամ։ 
Ի հավելումն վերոգրյալի հարկ է նշել, որ 2022 թվականի հունվարի 1-ից ուժի մեջ է մտել Եվրասիական տնտեսական հանձնաժողովի խորհրդի 2021 թվականի սեպտեմբերի 14-ի թիվ 80 որոշումը, որի արդյունքում անհրաժեշտություն է առաջացել վերանայելու նաև Կառավարության 2015 թվականի մարտի 5-ի N 219-Ն որոշումը: Մասնավորապես, Կառավարության 2015 թվականի մարտի 5-ի N 219-Ն որոշման հավելվածի 1-ին կետի աղյուսակի 3-րդ տողում` տաքացվող ծխախոտով արտադրատեսակի (տաքացվող ծխախոտային գլանակ, տաքացվող կապսուլա ծխախոտով) ԱՏԳ ԱԱ «2403 99 900 9» ծածկագրիրն անհրաժեշտ է փոխարինել նոր`  «2404 11 000 9» ԱՏԳ ԱԱ ծածկագրով` համապատասխանեցնելով Եվրասիական տնտեսական հանձնաժողովի խորհրդի 2021 թվականի սեպտեմբերի 14-ի թիվ 80 որոշման պահանջին:
Հաշվի առնելով վերոգրյալը՝ անհրաժեշտություն է առաջացել Կառավարության 2015 թվականի մարտի 5-ի N 219-Ն որոշման և Կառավարության 2017 թվականի հուլիսի 6-ի N 817-Ն մեջ կատարել համապատասխան փոփոխություններ։

2. Կարգավորման նպատակը.
«Հայաստանի Հանրապետության կառավարության 2015 թվականի մարտի 5-ի N 219-Ն որոշման մեջ փոփոխություն և լրացում կատարելու մասին և Հայաստանի Հանրապետության կառավարության 2017 թվականի հուլիսի 6-ի N 817-Ն որոշման մեջ փոփոխություններ և լրացումներ կատարելու մասին» Կառավարության որոշման նախագծով (այսուհետ՝ Նախագիծ) առաջարկվում է ՀՀ ներմուծված ծխախոտային արտադրանքների նկատմամբ ժամանակավորապես չկիրառել Կառավարության 2015 թվականի մարտի 5-ի N 219-Ն որոշման 1-ին կետով հաստատված ծխախոտի տեխնիկական կանոնակարգի 17-ից 21-րդ կետերը և մինչև 2022 թվականի հուլիսի 1-ը Հայաստանի Հանրապետության կառավարության 2015 թվականի մարտի 5-ի N 219-Ն որոշման 5-րդ կետով սահմանված ներմուծողների կողմից ԱՏԳ ԱԱ 2402 20 ծածկագրին դասվող՝ ներմուծվող ծխախոտի արտադրանքի առավելագույն մանրածախ գին համարել նույն որոշմամբ հաստատված կարգի 18-րդ կետով սահմանված ժամկետներում ներկայացված հայտարարության մեջ նշված գինը։

3.  Նախագծի մշակման գործընթացում ներգրավված ինստիտուտները.
Նախագիծը մշակվել է Էկոնոմիկայի նախարարության, Պետական եկամուտների կոմիտեի և Մրցակցության պաշտպանության հանձնաժողովի կողմից։

4. Ակնկալվող արդյունքը.
Նախագծի ընդունման դեպքում կպահպանվեն հավասար մրցակցային պայմանները ծխախոտային արտադրանքի ներմուծում իրականացնող տնտեսավարող սուբյեկտների գործունեություն համար, նախադրյալներ կստեղծվեն ծխախոտային արտադրանքների շրջանառության ոլորտում ներառվող ապրանքային շուկաներում մասնակիցների քանակի կրճատումը և կենտրոնացվածության բարձրացումը բացառելու համար, կապահովվեն ակնկալվող հարկերի վճարումը պետական բյուջե, ինչպես նաև Կառավարության 2015 թվականի մարտի 5-ի N 219-Ն որոշման հավելվածի 1-ին կետի աղյուսակի 3-րդ տողում` տաքացվող ծխախոտով արտադրատեսակի (տաքացվող ծխախոտային գլանակ, տաքացվող կապսուլա ծխախոտով) ծածկագիրը կհամապատասխանեցվի Եվրասիական տնտեսական հանձնաժողովի խորհրդի 2021 թվականի սեպտեմբերի 14-ի թիվ 80 որոշման կարգավորումներին:

5. Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ,  ինչպես նաև պետական կամ տեղական ինքնակառավարման մարմնի բյուջեում եկամուտների և ծախսերի էական ավելացում կամ նվազեցում չի նախատեսվում:

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ:
Նախագիծն ուղղակիորեն չի բխում համապատասխան ռազմավարական փաստաթղթերից։

